
Uunga siunnersuut: Suliffeqarfiit innuttaasunik tapersersortarialinnik suliffissaqartitsisut 

nalunaarsugaasut pillugit Inatsisartut inatsisaat nr. xx, xx. xxx 2019-imeersoq.  

(Inussuusitissarsiornemut, Nukissiuuteqarnermut Ilisimatusarnermullu Naalakkersuisoq) 

 

Naalakkersuisut suliffeqarfiit innuttaasunik tapersersortarialinnik suliffissaqartitsisut 

pitsanngorsaaffiniamatigit nersortariaqarput 

Siunnersuummut arlalinnik apeqqutissaqarpugut.  

 

Suliffeqarfinnut innuttaasunik tapersersortarialinnik suliffeqartitsisunut maannakkut 

inatsisiliuunniakkatsinnut aningaasaateqarfinnit aningaasassarsiornissamut Naalagaaffeqatigiinnermi 

suleqatigiinneq atorsinnaavarput? 

Soqutiginnittut Danmarkimi Nunanilu Avannarlerni suliffeqarfinnut taakkununnga assingisunut 

attaveqarfeqalernissaannut ikiorsinnaavagut? 

Inunnut suliffeqarfinnik taamaattunik aallartitsinissamut kissaateqartunut kakkersakkamik ilitsersuutinik 

imalummik saqqummersitsiniarpugut, immaqa internetikkut?  

Tassami nutaajupput niuernermi atugassaritinneqartut assingusut atorlugit ingerlasussat, 

sinneqartoortussaanngitsut taamaattorli sulisunut akiliisussat pissarsiatillu aningaasaleqqinnermut 

atussallugit – imaluunniit suliffeqarfinnut allanut pisariaqartitsunulluunniit tunniuttussaallugit. 

Ingerlatsileqqaanut pitsaasumik iliuuseqarniartunut paasiuminaallisinnaapput, minnerpaamik 

paasiuminartunik ilitsersuusiornissaq qulakkeersinnaavarput, tassunga ilanngullugit pissarsiat, 

aningaasarsianik akiliisarneq akileraartarnermilu pissutsit pillugit. 

Suliffeqarfinnut taamaattunut sullinniakkanut aalajangersimasunut sullissiniartunut taakkuninngaluunniit 

suliaqarniartunut periarfissarsiornissamut atortunik paasiuminartunik suliaqartoqarniarpa? 

Aamma siunnersorneqarniarlutik ilitsersorneqarniarlutillu sumut saaffiginnissinnaappat?  

 

Isumassarsiaq pitsaaqaaq, kisianni ilitsersorneqarnissamut siunnersorneqarnissamullu 

periarfissaqanngikkaanni inunnut suliffeqarfinnullu taamaattunik aallartitsiniartunut 

ajornakusuulersinnaassagunarpoq. 

 

Kalaallit Nunaanni inunnut tapersersortarialinnut suliffissaqartitsisumik suliffeqarfeqarniaraanni 

piginnaasassatut ilimagineqartariaqartut – iluatsitsinissamullu pisariaqartut –pissarsiarinissaat Kalaallit 

Nunaanni akisoorujussoorujussooreerunarpoq. 15%-imiit 35%-imut sooq atorneqarniarpa? Suliffeqarfigut 

pissusaat allanngorartut immikkullu ittut nunatsinnilu inuttut atukkat ataatsimut isigalugit tassani 

sillimaffigineqarpat. Taamaattoqarsorinngilarput. Piumasaqaatip taassuma malinnginnissaanut 

tunngavissaqarluartoq missingerneqarpat immikkut akuerineqarnissamut inatsimmi periarfissiisoqanngilaq. 

Tamanna qanoq aaqqiivigineqarniarpa? 

Aningaasarsianut qanoq annertutigisunik atuisoqarsinnaaneranut piumasaqaammi tamanna 

naammattumik nalilersorneqarnikuua? 

 

Niuerneq eqqarsaatigalugu oqartariaqarpugut nunanut tuniniaavissat allanut sanilliullugu ikitsuararsuusut, 

tamanna aamma suliffeqarfinnut innuttaasunik tapersersortarialinnik suliffeqartitsisunut  



 

 

 

 

aalajangersimasunut pingaaruteqarpoq. 

Inuit pitsaasunik suliniutilli uniinnassanngippata Suleqatigiissitsisuni isumaqarpugut suliffeqarfiit 

taamaattut pillugit innuttaasunik sunniuteqartumik qanoq qaarmassaasoqassanersoq politikerit uagut 

eqqarsaatigilluartariaqaripput. Aamma pitsaasuusinnaavoq sulisut aningaasaqarneq pillugu pikkorissarnerni 

aamma inuit pillugit paasissutissat pillugit inatsit pillugu pikkorissarnerni peqataanissaasa 

qulakkeerneqarnissaa. Taamaanngippat ajornartorsiulersinnaapput.  

Tamakku inunnut aallarnisaasunut taamaattunut periarfissaappat?  

 

Aamma inatsisip uuma suliarineqarnera pitsanngorsaataasinnaasutut neriuutigisatsinnik amerlanerusunik 

apeqqutissaqarpugut. 

Sulisunik amerlassusiliisarneq Atuisartoqarnermut Unammilleqatigiinnermullu Aqutsisoqarfimmi aamma 

taassuminnga suliaqartussami eqqarsaatigineqarnikuua? Eqqarsaatigineqarsinnaava taamaattunik 

misissuisarnermik akisussaasussaagamik suliffeqarfinnut taamaattunut atortunik, siunnersuisarnermut 

ilitsersuisarnrmullu atortunik piareersaanissamik suliaqarnissamillu akisussaasuusariaqartut? Tassani suut 

pilersaarutaappat? 

 

Aamma Naalakkersuisunut Atuisartoqarnermut Unammilleqatigiinnermullu Aqutsisoqarfimmut 

aalajangiisartumut pisortaasunut naammagittaalliuteqarsinnaaneq eqqumiitsutut isikkoqarpoq. 

Aamma aalajangiinerni suna pingaartinneqassanersoq oqaatigineqanngilaq. Tassa Naalakkersuisut 

naammagittaalliutit pillugit qanoq aalajangiisarniarpat, najoqqutassiat suut malinneqarniarpat, allallut. 

Isumaqarpugut tamanna suliaq oqallisigileriaannaasoq. 

Aamma Naalakkersuisut suliaqarfiunngillat suliffeqarfiit ingerlatsinerannut inatsilerineq eqqarsaatigalugu 

aalajangiinissamut piginnaasqartut, tassami politikkikkut ingerlatsiviuvoq politikerit eqqarsaataannik 

anguniagaannillu malinninissamut aaqqissuussaapput, aningaasaqarnermik suliffeqarfimmillu 

ingerlatsinissamik ilisimasaqarfiunngitsut ingerltsiviunngitsullu.   

 

Naalakkersuisut nunamik ingerlatsinermi aqutsisuunatik naammagittaalliuteqarfittut 

annertunerujartortuinnartumik atuutissappat? 

Taava aperissaagut, aalajangiinernik naammatittaalliutit allamut inississinnaanngilagut? Pingaartumik 

Pinerluttulerineq pillugu inatsit malillugu pillaammik akiliisitsisoqarsinnaanera ilanngukkaanni… 

Ataatsimut isigalugu politikerit taamaattut aalajangiivigisassavaat? Naleqquttut isikkoqanngilluinnarpoq.  

 

Tamakku saniatigut aaqqissuussinerup paasiumartuunissaata pingaartinneqarnera nuannaarutigaarput, 

tassani siunertaalluni suliffeqarfiit taamaattut nalunaarsorneqarnissaat, ataatsimiititaliarlu 

tunngavilersuilluarpat qulaanilu apeqqutit akineqarpata tapersissavarput. 

 

Taamatut oqaaseqarlunga siunnersuut ataatsimiititaliamut suliamut attuumassuteqartumut 

suliassanngortippara Naalakkersuisullu akissutissaat qilanaaralugit. 

 

 

 

 



 

 

 


